2

[bookmark: _GoBack]А Ж Р И М
(ярашганлик муносабати билан жиноят ишини тугатиш тўғрисида)

2020 йил январь ойининг 17 куни жиноят ишлари бўйича Шаҳрисабз шаҳар суди, Шаҳрисабз шаҳар, “Хабарлик” МФЙ биносида, очиқ суд мажлисида, шаҳар судининг раиси Л.Расулованинг раислигида, судья ёрдамчиси Ш.Ражабовнинг котиблигида, тарафлардан давлат айбловчиси Шаҳрисабз шаҳар прокурорининг катта ёрдамчиси Ж.Вахобов, гумон қилинувчи Ш.Б., унинг ҳимоячиси-адвокат Б.Бердиев, жабрланувчи Х.А.нинг қонуний вакили М.Г., фуқаровий даъвогар Б.С.нинг иштирокида,
1989 йил 21 октябрь куни Китоб туманида туғилган, миллати ўзбек, Ўзбекистон фуқароси, маълумоти ўрта-махсус, вақтинча ишсиз, оилали, 2 нафар фарзанди бор, муқаддам судланмаган, Китоб тумани “Али Кушчи” МФЙ, “Али кушчи” кўчаси, 85-уйда яшовчи, 
Ўзбекистон Республикаси ЖК 266-моддасининг 1-қисми билан гумон қилинувчи тариқасида жалб қилинган Ш.Б.га оид 1-1815-2001/8-сонли жиноят ишини кўриб чиқиб, қуйидагиларни
А Н И Қ Л А Д И:
Дастлабки тергов ҳужжатларига кўра, Ш.Б. 2019 йил 24 май куни соат 13:30 ларда бошқарувидаги Ш.Хонназарованинг номидаги Б.С.га тегишли “Дамас” русумли 70D970BA давлат рақамли автомашинасини ҳеч қандай ҳужжатларсиз, Шаҳрисабз шаҳар, “Ипак йўли” МФЙ дан ўтган “4R23L” йўлининг Ипак йўли кўчаси бўйлаб Шаҳрисабз йўналиши бўйича бошқариб бориб, шу йўлнинг 17 км/да келган вақтида амалдаги “Йўл ҳаракати қоидалари”нинг 77-банди 3-бандчасини қўпол равишда бузиб, йўлнинг чап томонидан ўнг томонига кесиб ўтаётган Шаҳрисабз шаҳар “Бунёдкор” МФЙ “Ипак йўли кўчаси” 152/7-уйда яшовчи Х.А.ни уриб юбориб йўл-транспорт ҳодисаси содир этиб, унга нисбатан ўртача оғирликдаги тан жароҳати етказган.
Дастлабки терговда гумон қилинувчи Ш.Б., жабрланувчининг қонуний вакили М.Г. ва фуқаровий даъвогар Б.С.лар ариза билан мурожаат қилишиб, жиноят ишини ярашганликлари муносабати билан тугатишни сўрашган.
Гумон қилинувчи Ш.Б. суд мажлисида ярашув тўғрисидаги аризасини қувватлаб, айбига тўлиқ иқрор экани, қилмишидан чин кўнгилдан пушаймонлиги, Х.А. ва вакили М.Г., фуқаровий даъвогар Б.С.лар билан бирон-бир тазйиқсиз ярашиб олгани ҳақида кўрсатув бериб, жиноят ишини тугатишни сўради.
Жабрланувчи Х.А.нинг вакили М.Г. суддаги кўрсатувида ярашув тўғрисидаги аризасини қувватлаб, Ш.Б.га нисбатан ҳеч қандай даъвоси йўқлиги, уларга етказилган зарарлар тўлиқ қоплангани, аризани ўз хоҳиши билан ёзгани, унга бирон-бир тазйиқ бўлмагани ҳақида кўрсатув бериб, жиноят ишини тугатишни сўради.
Фуқаровий даъвогар Б.С. суддаги кўрсатувида ярашув тўғрисидаги аризасини қувватлаб, Ш.Б.га нисбатан ҳеч қандай даъвоси йўқлиги, унга етказилган зарар тўлиқ қоплангани, аризани ўз хоҳиши билан ёзгани, унга бирон-бир тазйиқ бўлмагани ҳақида кўрсатув бериб, жиноят ишини тугатишни сўради.
Ўзбекистон Республикаси ЖКнинг 661-моддасига мувофиқ, ЖК 266-моддасининг 1-қисмида назарда тутилган жиноятни содир этган шахс, агар у ўз айбига иқрор бўлиб, етказилган зарарни тўлиқ қопласа, жабрланувчи ва фуқаровий даъвогар билан ярашса ярашганлиги муносабати билан жиноий жавобгарликдан озод этилиши мумкин.
Суд, жабрланувчининг вакили М.Г., фуқаровий даъвогар Б.С. ва гумон қилинувчи Ш.Б.ларнинг ярашув тўғрисидаги аризаларини жиноят иши ҳужжатлари билан ўрганиб, гумон қилинувчи Ш.Б.нинг муқаддам судланмагани, айбига иқрорлиги ва етказилган зарарлар тўлиқ қоплангани, жабрланувчи ва фуқаровий даъвогар билан ихтиёрий равишда ярашганликларини инобатга олиб, унга нисбатан юритилган жиноят ишини ярашганлик муносабати билан тугатишни, жабрланувчининг вакили М.Г. ва фуқаровий даъвогар Б.С.ларга етказилган зарарлар қопланганини, даъволари йўқлигини қайд қилишни ва уларга мазкур иш бўйича иш юритишни қайта тиклаш юзасидан илтимоснома бериш ҳуқуқи йўқотганлигини тушунтиришни лозим топди.
Ўзбекистон Республикаси ЖПКнинг 84-моддасининг 4-қисми, 585- 586-моддаларига амал қилиб, суд,
А Ж Р И М	 Қ И Л Д И :
Ўзбекистон Республикаси ЖК 266-моддасининг 1-қисми билан гумон қилинувчи Ш.Б., жабрланувчининг вакили М.Г., фуқаровий даъвогар Б.С.лар ўзаро ярашганликлари муносабати билан Ш.Б.га нисбатан жиноят иши ҳаракатдан тугатилсин.
Жабрланувчининг вакили М.Г. ва фуқаровий даъвогар Б.С.ларга етказилган зарарлар қоплангани ва уларнинг даъволари йўқлиги қайд қилинсин.Жабрланувчининг вакили М.Г. ва фуқаровий даъвогар Б.С.ларга мазкур иш бўйича иш юритишни қайта тиклаш юзасидан илтимоснома бериш ҳуқуқини йўқотганлиги тушунтирилсин.
Ажрим устидан ўн сутка ичида жиноят ишлари бўйича Қашқадарё вилоят судига хусусий тартибда шикоят берилиши ёки протест келтирилиши мумкин.

Раислик қилувчи:						Л.Расулова







